
Shukrani 
 
Awali ya yote waandishi wanamshukuru mwenyezi Mungu 
kwa yote aliyowafanyia na kuwaweka duniani hasa 
kwenye bara hili tajiri na nchi tajiri zinazokaliwa na watu 
wengi maskini. Hali hii ndiyo imewafanya kukaa, 
kutafakari na kuandika ujumbe huu kutoka mioyoni mwao 
kwa Waafrika kwa ujumla na hasa kwa Watanzania 
wenzao.  
Pili, wanawashukuru wazazi kwa malezi bora, bila 
kusahau jamii yote inayowazunguka kwa malezi yao pia, 
maana wakati wao wanakua jamii iliweza kupongeza na 
kuonya mtoto bila kuangalia ni mtoto wa nani; kwani 
mtoto alihesabiwa kuwa ni wa jamii nzima.  
Tatu, wanawashukuru walimu wote waliowafundisha 
tangu shule za msingi mpaka vyuo vikuu kwa malezi, 
elimu na mafunzo waliyowapatia. 
Nne, wanawashukuru wote waliowasaidia kufanikisha 
kukamilika kwa kijitabu hiki kidogo kwa ushauri na 
utaalamu wao maana kidole kimoja hakiui chawa. 
Tano, shukrani kwa waasisi wa mataifa ya bara la Afrika 
kwani walifanya kazi kubwa kuwaondoa wakoloni 
waliokalia bara hili na kuhamisha rasilimali zake na 
kuvuruga utamaduni wetu. Kazi hii ilikuwa ngumu na ya 
hatari sana kwao; lakini walikubali kujitoa sadaka.  
Shukrani za mwisho ni kwa wale wanaojitahidi usiku na 
mchana kuona kuwa rasilimali za bara hili na nchi 
mojamoja zinalindwa na zinawananufaisha wananchi wote 

wa bara hili. Tunatambua kuwa hawa ni wachache na 
kokote waliko Mungu awajalie maisha marefu waone 
Waafrika wote wakifaidika na rasilimali zao na 
waliotangulia mbele ya haki wapumzike kwa Amani. 
 

 

 

 

 
Wasiliana na waandishi kwa mawasiliano yafuatayo: 
 

NTUI Ponsian P,  
S.L.P 307 MWANZA 
SIMU: +255 784 965 676  
BARUA PEPE: ponsianproti@yahoo.com 
 

KIEMI Chrispina Y, 
S.L.P 307 MWANZA 
SIMU: +255 757 001 982 
BARUA PEPE: postyankar@yahoo.com  

 
 
 
 
 
 
 
 

“ We must become the change we want  to see”  

M ahatma Gandhi, Leader of the Indian Independence M ovement 

Muhtasari  
 
Kijitabu hiki kinalenga kueleza hali halisi ya bara la Afrika 
kwa sasa ambako watu wengi masikini wanaishi kwenye 
ardhi tajiri. Hapa kitaonesha rasilimali tulizonazo kwenye 
ardhi ya bara hili na hali mbaya ya maisha ya wakazi 
wake.  
Kijitabu hiki kinaonesha jinsi rasilimali hizi zinavyotumika 
kwa sasa na namna bora ya kuzitumia ili tuweze kusema 
“watu tajiri kwenye ardhi tajiri”. Ujumbe huu unaihusu 
jamii yote na viongozi wao ili wimbo huu wa umaskini 
uliopindukia kwa watu wetu ufikie mwisho.  
Mwisho kijitabu hiki kinatoa kwa ufupi kwa nini ardhi 
tajiri watu maskini na nini kifanyike kwa haraka ili 
kuweza kuondokana na tatizo hili la umasikini uliokithiri. 
Kijitabu hiki kinamaelezo na maswali mengi ya kukupa 
tafakuri ambayo wewe mwenyewe utapata majibu au 
hamasa ya kujua zaidi. 
 

 

 

 
 
 
 
 
 

“ Think of Forests-not  t rees”   M ichael Heath, Author on Leadership secrets 

Utangulizi  
 
Waandishi wanayofuraha kubwa kuandika ujumbe huu 
kwa Waafrika wenzao na dunia nzima kuonesha hisia zao 
juu ya urithi wa rasilimali tulioachiwa na wazee wetu ili 
tuulinde kwa ajili ya vizazi vingi vijavyo kwa kadiri 
itakavyompendeza Mungu. Kwa miaka mingi ya umri wao 
sasa wamewaza sana juu ya kulisaidia bara lao la Afrika na 
hasa nchi yao ya Tanzania.  
Waandishi wamesukumwa na mengi na hasa taarifa ya 
“ tume ya kusini” yaani the South commission ya mwaka 
1987 iliyopewa kichwa cha habari “changamoto za kusini” 
yaani the challenge to the South. Taarifa hii inaonesha 
juhudi za makusudi za bara la Afrika na waasisi wake 
katika kuifanya Afrika hususani nchi za kusini ziwe huru 
na watu wake wawe huru na waishi maisha bora. 
Taarifa hiyo inaonesha kuwa lengo la kufanya utafiti 
kuhusu maendeleo ya kusini lilikua ni kusaidia watu wa 
kusini na serikali zao kuwa wafanisi na waweze kutatua 
matatizo yao kufikia malengo ya kuendeleza nchi zao kwa 
uhuru na kuimarisha hali ya maisha ya watu wao (South 
Commission, 1987). Ripoti hii inasizitiza kwamba, 
maendeleo ya kweli yanahitaji kujitoa sadaka na yapo 
mikononi mwa watu wa kusini wenyewe. Haya 
yalizungumzwa mwaka 1987, Je, tathmini yake 
imefanywa? Na kama imefanywa; Je, malengo yake 
yametimia? Au tuliona tukiyatekeleza maazimio ya ripoti 

ile tunawakwaza wale wa magharibi na kwingine 
tunaowaogopa kwa kuhofia kukosa misaada? 
Tutajitetea kuwa tumeendelea sana kwani mwaka 1987 
hatukua hivi. Miji imekua, barabara za lami, watu wanavaa 
suti badala ya magome n.k. Waandishi wanaamini hata bila 
serikali vitu hivi vingebadilika tu. Wanyama porini 
wamebadilika na hilo sio kwa kuwa kuna serikali bali ni 
wakati tu. Waandishi wanarejea taarifa hiyohiyo ya kusini 
kuonesha kuwa hatujaendelea sana kulingana na hali 
tuliyonayo na matarajio ya waasisi wetu wa kusini. 
Maendeleo ni nini ukisema tumeendelea sana? Waasisi 
hawa walisema: maendeleo ni mchakato unaomwezesha 
binadamu kujua umuhimu wake, kujenga kujiamini, na 
kuongoza maisha ya utu na ukamilisho. Ni mchakato 
unaomweka huru binadamu kutoka kwenye woga wa 
kutaka na unyanyasaji. Ni msukumo wa kuondokana na 
ugandamizaji wa kisiasa, kiuchumi na kijamii. Kwa tafsiri 
hii je tumeendelea sasa? Kwa nini tuliacha harakati hizi? 
Taarifa hiyo haikuishia hapo ikaweka msingi wa 
maendeleo na kusema, msingi wa maendeleo ni rasilimali 
zetu nazo ni watu na malighafi zinazotumiwa sawasawa 
kufikia mahitaji yetu. Kweli kwa sasa huu ndio msingi wa 
maendeleo yetu? Madini tuliyonayo tunayatumia kwa ajili 
yetu? Watu wetu tunawaendeleza ili tuwatumie sisi? 
Misaada isiyo na tija ndio rasilimali zetu?  Kwa nini 
tunashindwa kujitegemea mpaka tudhalilike bila sababu? 
Ni miaka takribani 30 tangu waasisi wetu waanze kututoa 
kwenye minyororo gandamizi bado tuu tunapoteza 

rasilimali zetu? Bara la Afrika bado tunafanana kwa 
alichosema mwenyekiti wa tume ya kusini kuwa sote 
hatuna meno na ni masikini. 
Waandishi wameona umuhimu wa kuandika andiko hili 
kuonesha mawazo yao na mtazamo wao na wanatumia 
fursa hii kuweka haya hadharani ili yeyote atakayesoma na 
kutafakari aweze kukiishi ili awe “mtu mpya”. 
 
 
 
 
 
 
 
 
 

“ M an’s mind, once st retched by a new idea, never regains its original 

dimension”   Oliver Wendell Holmes, American author and Physician 

Bara la Afrika  
 
Bara la Afrika ni bara lililojaliwa rasilimali nyingi 
ikiwemo ardhi yenye rutuba. Bara hili lina nchi 54 mpaka 
sasa na karibu zote hizi inakabiliwa na umaskini mkubwa. 
Kweli juhudi kubwa imefanyika tangu uhuru ili 
kuwakomboa waafrika kiuchumi, kielimu, kijamii n.k 
lakini bado wananchi hawajaweza kupata huduma stahiki. 
Bara hili limekumbwa na vita visivyoisha vya wenyewe 
kwa wenyewe, njaa na magonjwa ya milipuko yasiyoisha 
na miundombinu mibovu. Watu wengi wa bara hili 
wanaishi kwenye umaskini mkubwa ambao umesababisha 
elimu duni, afya duni, maji yasiyo salama wala 
kutosheleza,vifo vya watoto wachanga na akina mama n.k. 
Nchi za Bara la Afrika zimekuwa zikijishughulisha na 
biashara na mabara mengine ukiachilia mbali biashara kati 
ya nchi na nchi ndani ya bara hili. Biashara hizi zimekuwa 
na faida kwa nchi zilizoendelea na kwa watu wachache 
sana wa bara la Afrika. Badala ya kulinda na kuongeza 
rasilimali, viongozi wengi wa bara hili wamekuwa mstari 
wa mbele kutumia vibaya rasilimali za wananchi kwa 
kushirikiana na nchi zilizoendelea. Wakati wenzetu wa 
mabara mengine wanapigana kuwekeza kwa ajili ya vizazi 
vyao vijavyo, baadhi ya Waafrika wanapigana na kuuana 
wao kwa wao huku baadhi ya waliopewa ridhaa ya 
kuongoza wenzao wakiwaibia waliowapa ridhaa hiyo 
rasilimali zao na kupeleka nje ya bara.  Walichokifanya 
Mtemi Kimweri na Mangungu ndicho hicho hicho 

kinachoendelea kufanyika kwa wakati huu. Baadhi ya 
viongozi wa Afrika ni makuhadi wa nchi zilizoendelea 
Nchi zinazoendelea kwa pamoja zinapoteza kiasi cha dola 
za Kimarekani bilioni 1 kwa mwaka kwa uhamishaji 
haramu wa fedha na bara la Afrika pekee linapoteza dola 
za Kimarekani milioni 60 kwa mwaka kwenda mataifa 
tajiri kupitia mapato ya bidhaa (mauzo) na mapato ya kodi 
Mcgroarty, (2015). Swali ni je nani huyu anaziibia nchi 
zetu? Je ni mgeni? Ukweli ni kuwa makampuni ya 
kimataifa yanaungana na Waafrika wasio waadilifu na kwa 
kutumia mifumo dhaifu ya nchi zetu hasa ya kodi kuiba 
rasilimali za nchi na kuwaacha wananchi wengi wangali 
masikini. Hivi hatuwezi kubadilishana taarifa za kodi za 
makampuni haya kama nchi za bara? Hivi hatuna utaalamu 
na taasisi kweli kama serikali kutambua na kuzuia upotevu 
wa mitaji nje ya nchi? Upotevu huu wa fedha unawiana 
kabisa na upotevu wa fursa za maendeleo (Thabo Mbeki 
SAP). 
Kwa hiyo bara hili ni tajiri sana lakini watu wake wanazidi 
kujikita kwenye lindi la umasikini kwa sababu ya uongozi 
mbovu unaoshindwa kulinda na kutumia rasilimali 
tulizonazo kwa manufaa ya watu wake na vizazi vijavyo.  
Yafaa tujiulize bara hili lenye nchi 54 na watu zaidi ya 
bilioni 1.166 (WPR 2015) tunashindwaje kufanya biashara 
wenyewe kwa wenyewe? Tunashindwaje kuunganisha 
nguvu? Tunashindwaje kupata wataalamu wa biashara 
hasa kodi na mikataba kuzuia wizi? Tunashindwaje kuwa 
na bidhaa zenye viwango tukauziana wenyewe kwa 

wenyewe? Kwa nini tuuze bidhaa ghafi za kilimo kama 
pamba na madini ghafi kwa bei ya kutupa huko nje? Kwa 
nini tupokee misaada yenye masharti ya kudumaza chumi 
zetu? Kwa nini tusizalishe bidhaa zenye ubora na kufanya 
biashara na nchi za magharibi na zote zilizoendelea badala 
ya kutegemea misaada? Kwa nini tusiwe na taasisi imara 
za fedha ndani ya bara letu? Maswali ni mengi sana lakini 
yasipojibiwa kimkakati na watu wenye uzalendo na bara 
hili tutabaki “watu maskini kwenye ardhi tajiri”. 
Waasisi wetu walifanya wajibu wao wakatuachia rasilimali 
nyingi ardhini ili nasi tutumie sehemu yetu na tuviachie 
vizazi vijavyo. Kwa sasa ndani ya bara hili rasilimali hizi 
zinatumiwa kana kwamba ipo siku tutahamia kwingine. 
Migodi inaelekea kuachwa mashimo tuu, misitu 
inateketezwa, kilimo kimekabidhiwa kwa wawekezaji wa 
kigeni na wananchi kufukuzwa kiholela n.k. Pamoja na 
haya yote faida za mojakwa moja kwa wananchi 
hazionekani. Mwl. Nyerere aliwahi kusema “Tuache 
rasilimali zetu haziozi, tufundishe watu wetu namna ya 
kuzitumia kwa manufaa ya vizazi vijavyo”. Inasikitisha 
kuona kauli hii imepuuzwa kwa kiwango kikubwa kabisa. 
 
 
 
 
 
 
 

“It is not enough to stare up the steps- we must step up the stairs” 
VanceHavner, Americanrevivalist preacher 

Watu wa Bara 
 
Bara hili lina watu ambao wana tamaduni mbalimbali 
ambazo zote zinalinda na kutunza mazingira. Wakulima 
wamelima kwa miaka mingi wakaacha miti, wafugaji 
wamefuga kwa miaka mingi pia na kukaa na wanyama 
porini, wawindaji nao wamekaa humo misituni na 
wanyama wakijipatia riziki bila kuathiri wanyama.  
Kwa ujumla jamii hizi za Kiafrika zimetunza rasilimali 
hizi hasa mazingira kwa ajili ya vizazi vilivyokuwepo, 
vilivyopo na vijavyo. 
Elimu ambayo dunia inasema ni ukombozi, ilipaswa 
isaidie Afrika. Inashangaza kuona Waafrika wasomi ndiyo 
wamegeuka kuwa tatizo badala ya kuleta ukombozi wa 
kifikra na kiuchumi. Wakati jamii hizi zimekaa na 
rasilimali hizo kwa miaka mingi na kuzilinda vizuri, sasa 
wasomi hawa wanazivuna kana kwamba zikiisha wana 
sehemu ya kuhamia. Je, wasomi hawa hawajui namna bora 
ya kutumia rasilimali hizi? Hawaoni kuwa wao 
wanatakiwa kutunza rasilimali hizi kwa vizazi vya sasa na 
vijavyo? Hawaoni kuiibia jamii yao kwa kushirikiana na 
wageni itawafanya wageni hao wawashangae na 
kuwadharau tu? 
Wafugaji na wakulima wameishi miaka mingi kwa pamoja 
lakini kwa sasa tunasikia kila kona ya bara hili migogoro 
ya wafugaji na wakulima. Je hii ni kwa utashi wao au 
wanalazimika kufanya haya kwa kuwa wasomi 
wameshindwa kutumia elimu yao kupanga vizuri matumizi 

ya ardhi hii yenye rutuba? Je nani hajui kuwa ardhi 
haiongezeki lakini watu ndiyo wanaongezeka?  
Kwa nini wasomi hawa wa Afrika wanashindwa kupanga 
vizuri matumizi ya ardhi ili watu hawa wanaoongezeka 
kila siku wafaidike na rasilimali hii ardhi? Maswali haya 
yasipojibiwa tutabaki “watu maskini, kwenye ardhi tajiri” 
 
 
 

 
 
 
 
 
 
 
 
 
 
 
 
 
 
 
 
 
 
 

“He who angers you, conquers you”  Elizabeth Kenny, Australian 
pioneering physical therapist 

Changamoto ya Kiuongozi 
  

Nchi za bara hili zimekuwa na viongozi tangu uhuru. 
Baada ya uhuru kwa kiasi kikubwa uongozi haujazingatia 
maslahi ya bara hili au hata Taifa moja moja. Wananchi 
walio wengi wameendelea kuishi kwenye umasikini 
uliokithiri. Sasa tujiulize je, viongozi hawa wanafanya kazi 
kwa manufaa ya nani? Jibu ni kwamba baadhi ya viongozi 
hawa hufanya kazi kwa manufaa yao tu na nchi 
zilizoendelea.  
Kiongozi ni mtu yule anayejua njia na kuwaonesha wale 
anaowaongoza. Kiongozi mzalendo ni yule anayefanya 
kazi kwa manufaa ya watu wake na nchi yake. Katika hali 
hiyo hapawezi kutokea mikataba ya kinyonyaji ambayo pia 
huwa ni ya siri. Kiongozi mzalendo anapogundua kuwa 
mkataba hauna maslahi kwa taifa anaukataa au kuuvunja 
hapohapo bila kusubiri, maana kila siku au saa inayopita 
kwa kukaa na mkataba mbovu nchi inapoteza mamilioni ya 
fedha. Ni afadhali kulipa fidia mkataba ukavunjwa kuliko 
kuigharimu nchi vizazi na vizazi. 
Viongozi wazalendo hawavumilii maovu kwenye jamii 
kama unyanyasaji na rushwa, wakati wote huhakikisha 
nchi iko salama na wananchi wanapata haki zao na hakuna 
ubadhirifu. Utawala bora ni nadra sana kupatikana Afrika. 
Rushwa, ubadhirifu, maadili mabovu ya viongozi 
vimetawala karibu katika kila ofisi, kuanzia ikulu mpaka 
serikali za vitongoji. 

Kiongozi mzalendo hutumia rasilimali zilizopo vizuri na 
kwa tija. Katika Afrika ya leo viongozi wanaishi maisha ya 
kifahari na ya kufuru katikati ya wanainchi wanaoishi 
kwenye umasikini uliotopea. Viongozi hawa hawajali wala 
kuguswa na hali hiyo.   
Afrika na nchi mojamoja zimefika hapa tulipo kwa sababu 
ya uongozi mbovu ambao haustahili kuitwa uongozi bali ni 
utawala maana kiongozi huonesha njia bali mtawala 
husimamia yaliyoandaliwa kwa manufaa yake na wakubwa 
wake.  Kwa hiyo viongozi wetu wengi hawaongozi njia 
katika kulinda rasilimali zetu bali huongoza kutekeleza 
matakwa ya wanaojiita wawekezaji ama wafadhili wa 
kimagharibi. Viongozi wetu wengi sio viongozi hasa, ila ni 
vibaraka wa nchi zilizoendelea. Tusipopata uongozi 
makini na sahihi katika bara na nchi mojamoja tutabaki, 
“watu maskini, ardhi tajiri”. 
 
 
 
 
 
 
 
 
 
 
 
 

“The function of leadership is to produce more leaders, not more 
followers”    Ralph Nader, American attoney and activist 

Rushwa  
 
Nchi za bara hili zimeshindwa kabisa kuzuia rushwa katika 
ngazi zote za utawala wa serikali na sekta binafsi. 
Kinachosikitisha zaidi ni vyombo muhimu vya kusimamia 
haki kama vile; mahakama, taasisi za kupambana na 
rushwa, polisi na ikulu za nchi hizo vinahusishwa na 
rushwa. Kama hawa ndio wala rushwa, je haki itapatikana 
wapi? Nani azuie rushwa? Usalama wa nchi na mali za 
watu uko wapi? Unyanyasaji utaisha? Kwa kifupi viongozi 
wengi wanaoongoza nchi hizi hawajui majukumu yao au 
wanayajua ila maslahi binafsi yamewatawala sana. 
Hawana uzalendo. Ili tuweze kupiga hatua za kimaendeleo 
tunahitaji viongozi na watendaji wenye uzalendo kwa bara 
lote la Afrika. 
 
 
 
 
 
 
 
 
 
 

 
 
 

“The brave man is not he who does not feel afraid, but he who conquers that 
fear”     Nelson Mandela, SApolitical leader 

Mikataba  
 
Miradi ya maendeleo na rasilimali nyingi za bara hili 
zimefungwa kwenye mikataba ya miaka mingi. Mikataba 
hii huwa ni ya miaka mingi makumi mpaka mamia, mara 
nyingi bila kuangalia inanufaisha vipi nchi husika. 
Masharti ya mikataba hii hayahojiwi, yakihojiwa jibu 
linalotolewa ni kwamba mikataba hii ni ya siri na haiwezi 
kuvunjwa. Migodi ya madini, miradi ya gesi na mafuta, 
matumizi ya maji yote yamefungwa kwenye mikataba ya 
aina hii.  
Mikataba hii ni ya kinyonyaji sana na haitusaidii katika 
kujiletea maendeleo ya kiuchumi na kijamii. Kama 
mkataba haunufaishi nchi ni wa nini? Kwa nini uachwe 
hata kwa dakika moja? Kwa nini usivunjwe mara tu 
inapojulikana hauna maslahi kwa taifa? Kiongozi anayesita 
kufanya hilo hatufai.  
Tunapaswa kuwaeleza viongozi wa nchi ambazo 
tumeshaingia mikataba nao kuwa mikataba hiyo 
iliyobainika ni ya kinyonyaji haifai kuendelea na dawa 
pekee ni kuivunja. Viongozi wa nchi inayotunyonya kama 
nao hawakubaliani nasi kuvunja mikataba nyonyaji 
hawatufai na tuwaeleze hivyo. “Anaetunyonya ni 
mnyonyaji” na kama mnyonyaji ni adui, basi huyu 
tuachane naye kwa gharama yoyote.  

 
 

“When there is no enemy within, the enemies outside can’ t hurt you”   
African Proverb 

Unafiki  
 
Viongozi wengi wa bara hili wamekuwa wanafiki na ni 
watu wa kutukuza viongozi wa nchi zilizoendelea. 
Viongozi hawa wa kimagharibi wanapokuja wanaandaliwa 
ziara za gharama kupita kiasi, kwa mfano kufagia barabara 
na mabango makubwa. Viongozi wetu husifia wakuu hao 
badala ya kuwaambia ukweli na wanakubali kusaini 
mikataba ya ovyo kuepuka kuwaaudhi wakubwa ama kwa 
woga au kulinda maslahi yao binafsi.  
Hata wazee wetu walishajua hilo na kusema mtu 
anayekubali umshauri aiibie familia yake akakubali, mtu 
huyo utampongeza kwa kuwa umepata haja yako ila 
moyoni utamuona kama “mtu asiye wa maana”. Hata siku 
moja hutamtumia kwa mambo ya msingi kwa kuwa kama 
anakubali wewe umshawishi kufanya upuuzi, ukimtuma 
kwa jambo la maana anaweza kushawishiwa na mwingine 
pia akageuka. 
Hata viongozi hao wa nchi zilizoendelea wanaotutumia 
hutuona kama “wasaliti tuu”. Kwa nini tukubali upuuzi 
huu? Lazima viongozi wetu sasa waseme maslahi ya bara 
na nchi zetu kwanza ndiyo mwanzo wa majadiliano ya 
mikataba.  Majadiliano yoyote yasiyokuwa na maslahi ya 
nchi pamoja na bara letu hayastahili kupewa nafasi ya 
kujadiliwa.  
 
 
 

“Avoid hasty, ill-informed decisions. The most difficult ones affect peoples’ 
lives”    Michael Heath, auther leadership secrets 

Misaada  
 
Nchi za bara la Afrika zimekuwa zikipokea misaada hasa 
kwa miradi ya maendeleo kwa muda mrefu mno kwa sasa, 
wakati tuna rasilimali nyingi na za kila aina ambazo kama 
zingetumika kwa manufaa yetu pasingekuwa na haja ya 
kuomba misaada hiyo au maombi hayo yangepungua sana. 
Misaada ni kitu chema mahali ambako inaondoa tatizo 
husika. Misaada hutumika kumsaidia asiyekuwa nacho ili 
anyanyuke na kujitegemea mwenyewe. Jambo 
linalosikitisha ni pale tunapoomba misaada kutoka nchi 
zilizoendelea lakini hatuonekani kupiga hatua za 
kuridhisha. Tatizo linalojitokeza ni kwamba misaada hii 
inawanufaisha zaidi wanaoitoa kuliko wanaoipokea, 
kutokana na ukosefu wa uzalendo kutoka kwa wanaojidai 
kutuongoza. Baadhi ya  viongozi wetu wanasadikiwa 
kushirikiana na wahisani wetu kwa manufaaa yao kwa 
pamoja. Misaada inatazamiwa kumnufaisha anayeipokea 
ili naye aweze kujitegemea hapo baadae lakini, kwa nchi 
nyingi za bara la Afrika hali haijawa hivyo kwa muda wote 
tangu uhuru hadi sasa. Bado tunaendelea kutegemea 
misaada na isipotolewa au kuchelewa tunakwama. 
Misaada mingi imezifanya nchi za Afrika kuwa tegemezi 
na kuuza hata mazao yao kwa bei za hasara, kuingia 
mikataba kwa bei za kutupa bila kujua rasilimali zao 
zinaweza kuwa na thamani mara 1,000 ya misaada hiyo.  
Baadhi ya nchi wahisani zimekuwa zikitoa masharti ya 
ovyo kabisa ambayo yanakiuka hata maadili na tamaduni 

za mwafrika, kama vile kuhimizwa kujifunza ndoa za 
jinsia moja kwa watu wetu. Masharti kama haya si tu ni 
matusi makubwa kwetu ila ni ya kinyanyasaji mno na 
hayakubaliki. Sisi sote ni mashahidi wa kilichoitwa 
masharti ya misaada ambayo nchi zililazimika 
kubinafsisha viwanda vyao, kupunguza wafanyakazi, 
kupambana na rushwa n.k. Hii inafanya jamii isifikiri na 
kuishia kutawaliwa. Viongozi sahihi hufikiri kila siku 
namna ya kujitegemea na kuondokana na misaada dhalili. 
Hivi kweli bara hili kwa rasilimali zilizopo ni la 
kuombaomba? Tunaomba kwa sababu hatufikiri 
kujitegemea na tumekubali kujidhalilisha.. 
Bara hili limejikita kwenye misaada kwa muda mrefu. Cha 
kushangaza ni pale unapoona tunaomba vya watu na sisi 
tunafuja, tunaiba vyetu na au hatukusanyi vyetu. Kama 
tunawaibia watu wetu rasilimali zao tunaombaje vya watu? 
Kwa nini hawa watu watupe wakijua fika kuwa tunawaibia 
watu wetu? Misaada ya aina hii huwafanya watu na vizazi 
vijavyo kutojikimu, kulemaa na kufanywa kupe. Watu 
hawa watafikia mahali kuona bila misaada watakufa na 
mwishowe mtoa misaada ataamua kuwatumia kwa namna 
yoyote ile anayoona inafaa kwake. Ni vema sasa tukaamua 
kujifunza kujitegemea ili tuondokane na fedheha ya 
kuomba misaada kwa mataifa yaliyoendelea. Tukitumia 
rasilimali zetu vizuri nasi tutageuka kuwa ni nchi wahisani 
 
 
 

“All is flux; nothing stays still”  Heraclitus, Ancient GreekPhilosopher 

Ujingafedha  
 
Katika bara hili kuna bishara nyingi sana mijini na vijijini 
ambazo zinaendeshwa bila kusajiliwa na hazilipi kodi. 
Taasisi za kukusanya kodi kwenye miji au kanda 
zinashindwaje kusajili biashara hizi ili ziweze kukusanya 
mapato kwa asilimia 100? Nchi nyingi zinakuwa na nakisi 
ya bajeti kila mwaka na kukimbilia kuomba misaada au 
mikopo yenye masharti magumu kutoka kwa nchi 
zilizoendelea na hivyo kujidhalilisha na kuhatarisha uhuru 
wao. Mfumo wa kodi unaotumika kwa sasa kwenye nchi 
zetu nyingi si rafiki kwa kuwa unawagawa wananchi na 
biashara  kwa makundi ya walipa kodi na wasiolipa kodi 
kitu kinachosababisha kodi inayokusanywa isikidhi 
mahitaji.  
Kwa nini kusiwe na mfumo rafiki ambao kila mtu au 
biashara inayopata mapato ilipe kodi kwa uwiano wa 
mapato yake kwa mfano 10%, 15% n.k? Kwa kufanya 
hivyo hakutakuwa na haja ya kukadiria kodi kama 
inavyofanyika sasa. Tujiiulize kama kila mtu au biashara 
ikawa na machine ya kulipa kodi kwa uwiano 
tungekusanya kiasi gani kuanzia kampuni kubwa mpaka 
wauza chipsi? Haya mambo muhimu yatakayowezesha 
mfumo rafiki wa kodi kwa kila mwenye kipato 
hatuyafikirii tunabaki kufikiria kuomba misaada kutoka 
nchi zinazoumiza vichwa kuhakikisha kila mwenye kipato 
analipa kodi. 

Kando na biashara ndogo mitaani; bara hili hukusanya 
kodi kutoka kwa “wavujajasho” tena wachache tuu na 
makampuni makubwa na matajiri wa nchi hizi hulipa kodi 
kwa kiasi kidogo na wakati mwingine kwa hiyari yao 
wenyewe. Ni vigumu sana mtu kuandaa taarifa sahihi za 
mapato na matumizi yake na kuziwasilisha kwenye 
mamlaka husika ili akatwe kodi.  Makampuni ya simu na 
madini yameachwa huru kuandaa na kutoa taarifa za 
mapato na matumizi yao ili yakadiriwe kodi na 
serikali.Inasadikiwa kuwa kwa kiasi kikubwa taarifa hizi 
zinakuwa si sahihi ili kukwepa kulipa kodi stahiki. 
Viongozi wapo wanaangalia huku wakiombaomba 
misaada ya kudhalilisha nchi zao. 
Tuna vyanzo vingi vya mapato kama sekta inayoitwa 
isiyorasmi.Hii inajumuisha wafanya biashara 
wadogowadogo, na nyumba za kupanga lakini serikali zetu 
zimejikita kukusanya kodi kutoka vyanzo vya pombe, 
sigara na mishahara ya wafanyakazi kama vyanzo pekee 
vikubwa vya mapato.  
Kwa hali hii ujingafedha umesababisha bajeti zetu 
zitegemee kwa kiasi kikubwa misaada na isipotolewa na 
wahisani huduma za jamii kama elimu, maji, afya n.k. 
hukwama na hivyo wananchi kuendelea kuwa masikini 
katika nchi tajiri. 
Jambo la kusikitisha na kushangaza ni kwamba ingawa 
makusanyo ya nchi hizi yanakuwa chini ya viwango 
stahiki, matumizi yake yanakuwa ni ya anasa na ufahari 
usio na kifani. Magari yanayotumika na serikali hizi ni ya 

anasa, samani zinazotumika maofisini na majumbani mwa 
viongozi wa serikali  ni za kutoka nje ya nchi hizo na za 
anasa wakati nchi hizi zimejaliwa misitu mingi na yenye 
miti mizuri na imara. Wakati huohuo magogo ghafi 
yanauzwa nje kwa bei ndogo. Ni vema bajeti zetu zikawa 
ni za mkakati wa mapato na matumizi yenye tija na sio 
tarakimu zinazoongezeka kila mwaka ili kuonesha uchumi 
wa nchi unakua wakati sio kweli. 
 
 
 
 
 
 
 
 

 
 
 
 
 
 
 
 
 
 
 
 

“Know how to listen, and you will profit even from those who talk badly” 
Plutarch, Ancient Greek historian and philosopher 



                                                    

16 

 

Viwanda 
 
Bila viwanda nchi za Kiafrika zitazidi kuwa masikini sana. 
Viwanda husaidia bidhaa kupatikana kwa urahisi, kwa bei 
nafuu, huleta ajira, huingizia nchi kipato, huleta heshima 
kwa nchi, huleta ubunifu, na huweka jamii 
zinazokizunguka kupata faida tambaazi na kuuza vitu 
kama chakula, mayai, kuku n.k. Sasa hivi 80% ya pamba 
yetu huuzwa nje ikiwa ghafi kwa bei ya kutupa. Huko 
hutengenezwa nguo na vitambaa ambavyo vinarudishwa 
tena kwetu na kuuzwa kwa bei ya juu mno na wakati 
mwingine watu wetu hawawezi kumudu kuvinunua. Ni 
vema tukajenga viwanda vyetu ili tuajiri vijana wetu na 
kupata bidhaa kwa ajili ya watu wetu na kuuza nje kwa bei 
nzuri na hivyo kuboresha  hali yetu ya uchumi na 
kupunguza umasikini wa watu wetu.  
Bara hili ambalo asilimia 60 ya watu wake ni vijana lina 
changamoto kubwa sana ya ukosefu wa ajira. Kama 
hakuna viwanda maana yake watu hawa hawawezi kuwa 
wabunifu, hakuna soko na pia wanaomaliza vyuo vikuu 
kutafuta kuajiriwa badala ya kujiajiri watabaki mtaani. 
Wakibaki mitaani maana yake watazidi kuwa maskini, 
“watu maskini, ardhi tajiri”.  
Bara hili limewahi kuwa na viwanda vya ngozi na nguo 
hadi magari wakati ule lakini vimekufa. Sababu za kufa 
kwake ni ubinafsi wa walioviendesha na uzembe wa 
watendaji.  

Bara hili haliwekezi vya kutosha kwenye viwanda wakati 
watawala hawa wanajua kabisa kiwanda kimoja kikubwa 
kinauwezo wa kuajiri takribani vijana wasiopungua 6,000 
na kwa mara moja wanaondokana na umasikini. Je, si ni 
bora kutafuta mwekezaji kimkakati afungue kiwanda 
asilipe kodi kwa muda lakini awaokoe hawa vijana kwa 
kuwapatia ajira? Ukifanya uchanganuzi ukalinganisha kodi 
itakayopatikana na faida ya kuajiri vijana 6,000, biashara 
kuzunguka eneo la kiwanda zikafaidika n.k utajua kwa nini 
mwekezaji wa kusamehewa kodi kimkakati ni muhimu. 
Ukiwa na viwanda kumi vya kimkakati kila baada ya 
miaka mitano umaskini wa vijana utapungua na mwishowe 
kuisha kabisa. Ni vema viongozi wetu wakafikiria 
kimkakati sio kukaa tuu na kutumia kwa anasa kidogo 
kinachokusanywa. 
 
 
 
 
 
 
 

 
 
 
 
 
 

“The longest journey of any person is the journey inward”  Dag 
Hammerskjvld, Swedish author 

Makampuni ya kimataifa  
 
Makampuni ya kimataifa yamekuwa yakifanya biashara 
barani Afrika na kutajirisha nchi zao kwa kuhamisha fedha 
kutoka Afrika kwenda nchini mwao. Kwa kuwa 
makampuni haya yana matawi katika nchi mbalimbali 
ndani na nje ya bara la Afrika, huuziana bidhaa kwa bei 
ndogo au kubwa kunufaisha makao makuu yao. Kwa 
mfano bidhaa yenye thamani ya 100m kutoka Afrika 
inaweza kuuzwa kwa 50m makao makuu ili kunufaisha 
makao makuu yao na kuonesha wamepata hasara Afrika na 
hivyo kukwepa kulipa kodi stahiki. Vilevile bidhaa yenye 
thamani ya 50m kutoka makao makuu itauzwa kwa 100m 
Afrika, hii ikiwa na maana ya kuongeza gharama za 
uendeshaji kwa matawi ya Afrika ili kupunguza faida na 
hivyo kulipa kodi ndogo. Huu ni wizi mkubwa na wa wazi 
kwa bara la afrika. Ingawa viongozi na wataalamu wa 
mambo ya kodi na fedha wapo lakini aidha hawayajui haya 
au wanayafumbia macho kwa kunufaika na ‘kitu kidogo’. 
Kanuni za kihasibu za kimataifa zinazuia haya na zinatoa 
mwongozo wa utoaji wa taarifa za mizania na mapato na 
matumizi hasa kuonesha miamala waliyouziana kampuni 
mama na kampuni tanzu zinazohusiana ili kuzuia huu 
uchafu lakini haya bado yanatokea.  
Taarifa ya interfaith committee Tanzania inaonesha nchi 
ya Tanzania inapoteza dola za kimarekani Millioni 1 kila 
mwaka kwa sababu tatu ikiwemo ukwepaje wa kodi, 
misamaha ya kodi na utoroshwaji wa mitaji kwenda nje ya 

nchi. Report ya Groatry (2015) inaonesha nchi 
zinazoendelea zinapoteza dola za kimarekani Bilioni 1 kwa 
mwaka kutokana na uhamishaji wa fedha nje ya bara hili. 
Taarifa hiyo hiyo inaonesha bara linapoteza wastani wa 
dola za kimarekani Milioni 60 kila mwezi kwenda nje. 
Makampuni haya ndiyo yanayoingia mikataba ya ovyo 
kabisa na serikali zetu. Ni vyema sisi Waafrika tuisome na 
kuielewa taarifa hiyo na kujua mianya hiyo ili tuweze 
kuchukua hatua stahiki kwa makampuni yanayohusika. Ni 
vema tukaujua upotevu huu na wananchi wanaoelewa 
kuzijulisha serikali zetu na kama zikizembea tuziadhibu 
nyakati za chaguzi. Mfumo wa kodi ni lazima uwe wazi 
kwani ndiyo kichaka cha utoroshaji wa fedha nje ya bara 
letu. 
Tahadhari; ni vema sasa tukaacha kulalamika kuwa 
wazungu walituibia, wanatuibia au watatuibia. Hii ni kwa 
sababu ama sisi wenyewe tunashirikiana nao au 
tumezubaa, tukiacha rasilimali zetu zinazagaa. Wazungu ni 
kama majirani au wapita njia wenye akili ambao 
wakiokota kizuri wanakichukua kwa ajili ya matumizi yao 
na vizazi vyao. Tunapaswa kujilaumu sisi wenyewe kwa 
uzembe na kutokuwajibika ipasavyo. 
 
 
 
 
 
 

“ It  is always the secure who are hamble”   G.K Chesterton English writer 

and journalist 

Ukuaji wa Uchumi 
 
Taarifa zilizopo ni kwamba kwa kawaida nchi zetu zinakua 
kiuchumi kwa 6% mpaka 7% mfano Tanzania au 4% 
mpaka 5% au hata 8% kwa nchi kama Rwanda. Ukuaji huu 
huwa na maana gani kwa wananchi wa kawaida, je 
unasaidia kubadili hali zao za maisha ya kila siku? 
Uhalisia ni kuwa sekta kama mawasiliano na uchukuzi 
ndizo hukuza uchumi lakini hizi hugusa watu wachache 
sana katika nchi. Wananchi walio wengi hubaki 
kuzishangaa tu takwimu hizi, hawaguswi kabisa na 
takwimu hizi na maisha yao kuendelea kuwa duni. 
Sisi wananchi tunatakiwa kujua nchi zetu zina rasilimali 
kiasi gani. Tukizijua tutakuwa na nguvu ya kujua tukope 
hadi kiasi gani huko nchi za nje. Jambo kubwa zaidi la 
kujua ni kuelewa ulinganifu kati ya ukuaji wa uchumi na 
upotezaji wa rasilimali zetu, kwani rasilimali hizi zina 
ukomo. Kama rasilimali hizi zinatumika kukuza uchumi 
kwa asilimia ndogo kuliko asilimia inayopotea basi ukuaji 
wa uchumi katika hali hiyo si wa kushangilia hata kidogo 
kwani utaitumbukiza nchi shimoni. Kikamilifu ni lazima 
mwendo wa kupoteza uwe mdogo au sawa na wa ukuaji 
(kupoteza ≤ kukua). Viongozi makini hujielekeza kwenye 
ukuaji endelevu kitu ambacho ni kujali leo na kesho na sio 
waangalie leo tu. Tukiendeleza ukuaji wa 8% bila 
kuuchanganua, tutabaki watu maskini, katika ardhi tajiri. 

 
 

“You manage things; you lead people”  Grace Murray Hopper, 
pioneercomputer scientist 

Maslahi ya Bara na Nchi MojaMoja 
 
Lazima kila mtu na hasa viongozi wetu wajue kuwa nchi 
za Marekani na Magharibi zinaweka sera zao kwa maslahi 
yao na watu wao. Kama tunakubaliana na ukweli huu, ifike 
wakati sera za mambo ya nje ziwe kwa maslahi ya bara na 
nchi zetu moja moja na watu wake. Kwa sauti moja bara 
lazima likemee sera mbovu zinazoelekezwa kwake na 
zinazotoka kwake. Wakati umefika wa sera ya kusema 
hapana kwa Bara letu na hao wakubwa waelewe hivyo. 
Maamuzi haya yafanyike hata kama ni magumu kwa kiasi 
gani kwa maslahi ya bara la Afrika na nchi zake moja 
moja. Mfano mzuri ni mradi wa Power Afrika wa 
Marekani ambako serikali ya Marekani imewekeza dola za 
kimarekani bilioni 7 na makampuni ya Kimarekani dola za 
kimarekani bilioni 9, na dala za kimarekani billion 18-20 
zinawekezwa na makampuni mbalimbali duniani. Kati ya 
uwekezaji huo Benki ya maendeleo ya Afrika inatarajia 
kuwekeza dola za kimarekani bilioni 3 sawa na asilimia 8 
ya uwekezaji (Power Africa 2014,2015) na sisi Waafrika 
tumekaa kimya bila shaka yoyote tukishangilia mradi huu 
kana kwamba umeme utatolewa bure. Sera za nchi hizi si 
za kutusaidia kama tunavyodhani lazima ziangaliwe kwa 
jicho la tatu tujiridhishe ili tukubali au tukatae uwekezaji 
wa aina hii. Kwa ripoti hii takribani asilimia 92% ya faida 
itakayotokana na mradi huu itaondoka Afrika. 
 

 
“Character is doing what is right, when nobody’s looking” 

JC Watts, US Congressman 

Fedha za Kigeni  
 
Mataifa mengi ya bara la Afrika hutumia fedha za kigeni 
hata katika matumizi ya kawaida kabisa ndani ya nchi. 
Kibaya zaidi wananchi na viongozi wao hujisikia fahari 
kutumia “dola ya marekani” badala ya fedha za nchi zao. 
Kwa bahati mbaya matumizi hayo huonesha ukosefu wa 
kufikiri na uzalendo na hatimaye kudhuru uchumi wa nchi 
zetu na bara zima.  
Matumizi ya fedha za kigeni huimarisha sarafu za kigeni 
na uchumi wa kigeni na kinyume chake ni kuwa   chumi za 
nchi zetu hudorora na sarafu zetu huwa zinapungua 
thamani kabisa. Tunapaswa kujua kuwa, utumiaji wa 
sarafu ndani ya nchi huifanya sarafu hiyo itafutwe na wote 
wanaoingia ndani ya nchi na hivyo kuuzwa kwa bei ya juu 
kuonesha uimara wake. 
Hatuna sababu ya msingi ya kutumia dola ya marekani au 
euro ya muungano wa Ulaya ndani ya nchi zetu. Nchi za 
Marekani na Ulaya zitumie fedha zao kwao na sisi tutumie 
fedha zetu tuwapo kwetu. 
Waafrika na viongozi wetu yatupasa kuelewa kuwa ili 
fedha na uchumi wetu uwe imara yatupasa kuzalisha 
bidhaa kwa wingi ili mataifa ya nje yanunue kutoka kwetu. 
Ili wanunue bidhaa zetu kwa wingi itawabidi watafute 
fedha za nchi zetu kupata bidhaa hizo kwani matumizi na 
manunuzi yanatakiwa kutumia fedha ya nchi husika. Kwa 
namna hiyo nchi zetu zitapata fedha za kigeni kwa ajili ya 
manunuzi ya bidhaa za lazima kutoka nchi za nje ya bara 

la Afrika. Hii itasaidia kuimarisha fedha za nchi za 
kiafrika.  
Vinginevyo kama tutaendelea kufanya manunuzi na 
matumizi kwa fedha za kigeni tungali ndani ya Afrika 
tutaendelea kuimarisha fedha za nchi za kimagharibi na 
kudhoofisha fedha zetu.  

 
 

 
 
 
 
 
 
 
 
 
 
 
 
 
 
 
 
 
 
 

“The eye sees only what the mind is prepared to comprehend” 
Henri Bergson, French philosopher 

Mikopo ya Ndani na Hati Fungani   
 
Serikali za Kiafrika huuza hati fungani zao kwenye taasisi 
au wafanyabiashara ndani ya nchi zao kwa riba ya juu sana 
ili kupata fedha za mkopo kwa ajili ya kukamilisha miradi 
yake ya maendeleo. Hali hii husababisha benki nyingi za 
kibiashara kukimbilia kununua hati fungani hizi na watu 
binafsi kuwa sio wateja muhimu wa kukopesha. Katika 
hali hii riba hupanda na watu binafsi kushindwa kukopa 
kwa shughuli zao mbalimbali. Katika mazingira haya 
serikali huwa inashindana na wananchi katika kukopa 
jambo ambalo daima serikali huwa mshindi na kumwacha 
mwananchi kapa. Hii inatokana na ukweli kuwa serikali 
hukopeshwa kwa urahisi na taasisi za fedha kwa sababu 
uhakika wa kulipa ni mkubwa sana ikilinganishwa na watu 
au mashirika binafsi. Mtindo huu huharibu nchi na hufanya 
wananchi kuona maisha ni magumu mno, hali inayotoa 
taswira ya “watu maskini, kwenye ardhi tajiri”. 
Viongozi makini hufikiria watu wao na huamua kukopa 
kwa tija zaidi nje kuliko ndani ili kuweka mizania kati 
yake na watu wake.  

 
 

 

 

 

“Planning is the most crucial stage of any negotiation”  Michael Heath, 
author leadership secrets 

Bajeti za Serikali  
 
Nchi zetu hupanga bajeti kwa ajili ya matumizi ya kawaida 
na yale ya maendeleo kila mwaka. Bajeti hizi zina sehemu 
kuu mbili muhimu nazo ni mapato na matumizi. Kwa 
bahati mbaya bajeti zetu huwa ni tarakimu tuu na 
zinazoongezeka kila mwaka wakati kiuhalisia ufanisi 
haulingani kabisa na tarakimu hizo, kwani fedha 
zinazotolewa na hazina huwa ni pungufu sana 
kulinganishwa na zilizokisiwa.  
Wananchi wamekuwa wakidanganyika kuwa fedha nyingi 
zikikisiwa basi bajeti inakuwa nzuri. Kibaya zaidi ni 
kwamba hata wabunge na viongozi wetu wamekubali 
kuwa ukubwa wa tarakimu ndiyo uzuri wa bajeti na ndiyo 
maana tunaendelea kukwama na kuwa “watu maskini, 
kwenye ardhi tajiri”. 
Wabunge wetu wanatakiwa waibane vilivyo serikali ili itoe 
sababu ya tofauti kati ya makisio yanayopangwa na 
kukubaliwa na bunge na kiasi cha fedha halisi 
kinachotolewa na hazina. Wabunge wetu hawatimizi 
wajibu huu kikamilifu kwa sababu ama za kisiasa au 
kutokujua kwa kushawishiwa na mawaziri au serikali kwa 
ahadi mbalimbali kama vile mikopo nafuu, marupurupu 
n.k. 
Lazima wananchi wajue kuwa bajeti ni mpango wa 
kimkakati wa maendeleo ya mtu, watu, taasisi au serikali. 
Lazima utafiti ufanyike ili kuja na mapendekezo ya kipi 
kifanyike na kwa gharama ipi ili rasilimali zilizopo na 



                                                    

26 

 

zisizokuwepo zitumike kufikia malengo tunayojiwekea. 
Baada ya hapo ndipo wadau wahusishwe ili watoe 
mchango wao kabla ya bunge la bajeti kukaa.  
Ili kuleta ufanisi, lazima bunge liangalie lilitenga kiasi gani 
kwa kila wizara na kwa kila shughuli, kimetolewa kiasi 
gani, kimetumikaje na thamani ya fedha kwenye shughuli 
husika. Haiwezekani watu zaidi ya 300 wanakaa kila 
mwaka kujadili tarakimu na hakuna kinachoendelea au 
kinachofanyika hakiendani na matumizi ya rasilimaliwatu 
hiyo.  
Ni jambo la kusikitisha na kushangaza pia kuwa fedha 
zinazotolewa zinakuwa chini ya makisio na miradi 
inatekelezwa kwa chini ya kiwango kiasi cha kutisha. 
Kiongozi bora ni anayehakikisha mapato yanakusanywa 
kwa uhakika na kwa umakini na pia anahakikisha kila 
kilichokusanywa kinatumika kama ilivyokusudiwa kwa 
manufaa ya wananchi. Hii itaondoa utegemezi kwenye 
fedha za wahisani au misaada dhalili.  
 
 
 
 
 
 
 
 

 
 

“Never tell people how to do things. Tell them what to do, they will surprise 
you…”   George Patton, US General 

Masoko  
 
Ni wakati kwa bara la Afrika na nchi mojamoja kutafuta 
masoko ya bidhaa au mazao ya wakulima. Tunaweza kuwa 
na kituo kimoja kikubwa kijulikanacho kama ‘Afromarket’ 
ili kuhakikisha kuwa bidhaa na mazao yanatafutiwa soko 
ndani ya bara na si lazima kuuza nje ya bara kama huko 
bei sio rafiki.  
Hii itafanya watu wetu waweze kuwa na uhakika wa soko 
hata kabla ya kuanza kuzalisha mazao na kuwapa hamasa 
ya kufanya kazi.  
Kwa sasa wakulima wanalima lakini baadhi ya mazao yao 
kama pamba na mahindi yanaozea ghalani serikali zao 
hazina uwezo wa kununua mazao yote haya. Lazima kuwe 
na soko la uhakika ili watu wajue au wapate taarifa sahihi 
kuhusu bidhaa.  
Jambo la kusikitisha ni kuwa wakati watu wanakufa kwa 
njaa huko kaskazini mwa Kenya na Somalia, kusini mwa 
Tanzania mahindi yananyeshewa mvua na kuoza.  
Inawezekana hali hii imesababishwa na ubovu wa miundo 
mbinu. Hii ni changamoto inayohitaji kutatuliwa kwa faida 
ya wananchi na nchi hizi. Watoto wanashindwa kwenda 
shule, wanashindwa kupata huduma bora za afya na 
nyumba wanamoishi ni duni sana  kwa kukosa fedha lakini 
wana ardhi yenye rutuba na  wanazalisha mazao yasiyo na 
soko la uhakika.  
Soko la uhakika ni pamoja na kuwa na mtandao wa 
kuuziana bidhaa zenye ubora na zilizoongezwa thamani 

kwa kusindikwa ili zipate bei nzuri na kuuzika kwa haraka. 
Hii itasaidia kuondokana na kuwa watu masikini kwenye 
ardhi tajiri. 
 
 

 

 

 

 
 
 
 
 
 
 
 
 
 
 
 
 
 
 
 
 

“Cowardice asks: is it safe? Consensus asks: is it popular? Conscience 
asks: is it right?”  Martin Luther King, Jr, American Civil rights leader 



                                                    

29 

 

Pembe za Ndovu  
 
Nchi zetu zimekuwa na utaratibu wa kuchoma pembe za 
ndovu zinapokamatwa kutoka kwa majangili au 
wasafirishaji. Huu utaratibu waandishi wanaupinga kabisa. 
Kuchoma pembe za ndovu haiwezi kuwa suluhisho la 
biashara hii haramu. Kwa nini tuharibu mali wakati nchi 
inamatatizo chungu nzima? Afrika na nchi mojamoja 
tuamue kuhakikisha kuwa hakuna ujangili na hii ndiyo 
itakuwa suluhisho la kudumu.  
Hivi nchi zenye majeshi zinashindwaje kulinda wanyama 
wao? Kwa nini tusubiri wafe ndiyo tuchukue hatua? Ni 
vema tuwekeze katika kuzuia mauaji ya ndovu kwa kutoa 
adhabu kali kabisa kwa wanaopatikana na hatia. Tuache 
tabia ya kulindana inapotokea mtu anahujumu rasilimali za 
nchi zetu. 
Pembe za ndovu na nyara zingine za serikali ni mali siyo 
vitu vya kuchoma au kuteketeza. Yangekuwa ni madawa 
ya kulevya inaeleweka kwani yanaweza kudhuru vijana 
wetu kama yakiingia sokoni, lakini pembe za ndovu 
zikikamatwa zisiteketezwe badala yake zitaifishwe na 
kutumika kuboresha maisha ya wananchi kwa kuuzwa au 
kwa kutengenezea mapambo yenye thamani kubwa n.k.  
Badala ya kuwasikiliza tu wakubwa wa dunia ni vema sana 
viongozi wa kiafrika wakatafakari haya kwa manufaa ya 
watu wetu na siyo kuwaridhisha wakubwa ambao malengo 
yao ni kuona juhudi zao zinafanikiwa kwa manufaa ya 
nchi zao na kudunisha nchi zetu.  

Wao wanauza silaha ambazo ni hatari sana, viwanda vyao 
vimechafua dunia kwa hewa chafu ya kaboni na 
kusababisha mabadiliko makubwa ya tabia ya nchi. Ni 
vema tukaukataa ushauri wao kila inapobidi na 
kuwakemea kwa madhara wanayotusababishia.   
 
 
 
 
 
 

 
 
 
 
 
 
 
 
 
 
 
 
 
 
 
 
 

“The size and solidity of a roadblock often depend on the mindset of the 
person viewing it”  Michael Heath, author leadership secrets 

Huduma za Jamii  
 
Umaskini na ukosefu wa huduma za kijamii kwa wananchi 
una uhusiano wa karibu sana na rushwa na ubadhirifu wa 
rasilimali za umma kwenye nchi husika. Nchi yeyote 
inayoshindwa kutoa huduma za jamii kwa gharama nafuu 
ni wazi kuwa rasilimali za nchi hiyo zinanufaisha 
wachache. Rasilimali zetu hasa madini, misitu, gesi, 
wanyama, samaki n.k zikitunzwa na kutumiwa vizuri 
huduma zote za jamii zitapatikana kwa wepesi zaidi na 
kwa urahisi.  
Elimu, afya, maji, miundombinu vitaweza kutolewa kwa 
urahisi zaidi na serikali kama rasilimali zote zitatumika 
kwa maslahi ya nchi. Hivyo viongozi wetu watabaki na 
kazi moja tu ya kupanga namna bora ya utoaji wa huduma 
hizi za jamii ili wananchi wote wa mijini na vijijini 
waweze kufaidika kwa usawa.  
Elimu ya ujasiriamali ni muhimu sana kwa watoto na watu 
wazima mijini hadi vijijini. Pia endapo kuna vitu shule za 
msingi na za upili visivyo vya lazima kwa kizazi hicho ni 
wakati sasa wa kubadili mfumo huu wa elimu ili elimu 
tunayoitoa iwe na tija.  
Vyuo vikuu vyetu vifanye kazi na jamii na kampuni 
yanayoajiri pamoja na serikali ili wanafunzi chini ya 
usimamizi wa walimu wao na makampuni wafanye tafiti 
na kusaidia kutatua matatizo yanayozikumba jamii na 
kampuni hizo. Hapa tutakuwa na elimu sahihi kwa wakati 
sahihi na kwa watu sahihi.  

Serikali zetu za Afrika zimejiwekea utaratibu kuwa 
walimu ndiyo wanaolipwa mishahara kidogo kuliko kada 
yoyote ile. Hii imepelekea watu wenye ufaulu mzuri 
kuikimbia sekta ya ualimu na badala yake wanaosomea 
ualimu wanakuwa ni wale waliopata ufaulu wa chini 
kabisa kwenye masomo yao.  
Hii ndiyo sababu watoto wetu wanapata elimu duni kabisa 
inayoshindwa kutatua matatizo yetu wenyewe na 
kusababisha shida zaidi kwenye jamii. Vitu kama mikataba 
mibovu ni matokeo ya elimu isiyokidhi vigezo.  
 
 
 
 
 
 
 
 
 
 
 
 
 
 
 
 
 
 

“I try to keep an open mind, but not so open that my brains fall out”  
Richard Feynman, American scientist and racounter 

Bodi za Kisekta 
 
Ili kuzuia wizi kwenye sekta mbalimbali hasa za 
ukusanyaji wa kodi na utoroshaji wa fedha nje ya nchi, ni 
muhimu kukawa na bodi katika kila sekta ikisimamiwa 
kwenye ngazi ya bara au nchi ili kuzuia ufujaji au wizi wa 
rasilimali. Mambo kama uhamishaji wa fedha nje ya nchi 
na bara bila kufuata sheria yakitokea basi taasisi husika 
zizuiliwe kufanya biashara kokote barani Afrika.  
Bodi hizi ziwe na wataalamu wa uchumi, sheria, kodi, 
fedha na biashara kutoka taasisi mbalimabli zikiwemo za 
kielimu na taaluma ili iwe rahisi kutumia taratibu na sheria 
za kimataifa.  
Hali hii itawafanya wawekezaji wajue ni lazima 
kuheshimu taratibu na hivyo kuisaidia Afrika kutumia 
rasilimali zake kwa namna bora zaidi. Ni afadhali 
rasilimali zikabaki ardhini kuliko kuchukuliwa na wajanja 
wachache kwa maslahi yao binafsi.  
 

 
 

 

 

 

 

“Make sure your team delivers”  Michael Heath, author leadership secrets 

Rasilimali  
 
Bara hili halina sababu ya kuwa katika wimbi hili la watu 
wake kuishi kwenye umaskini uliokubuhu wakati ardhi 
yake ina utajiri uliojaa rasilimali nyingi. Mabara mengine 
yamefanya kazi kubwa kuhakikisha watu wao wanaishi 
maisha bora pamoja na changamoto zilizopo na kwa 
uhakika hakuna tofauti inayolifanya bara hili lishindwe 
kupiga hatua hata kwa kuiga.  
Ni muhimu sana kujua kuwa wenzetu hawa wamepita 
kwenye mapito magumu hawakuwa na pa kuiga wala 
kunukuu, walitumia tafiti zao na wakati mwingine 
walifanya makosa makubwa. Lakini walijifunza kwenye 
makosa yao hayo na kufanikiwa kuboresha maisha ya watu 
wao. Sisi tunaweza kutumia tafsiri zetu na kujifunza 
kutoka kwao au hata kuiga baadhi ya mambo yenye 
maslahi kwa nchi zetu tukaboresha maisha ya watu wa 
bara letu.  
Pamoja na kutumia uzoefu wa mataifa yaliyoendelea, bara 
hili lina rasilimali nyingi sana zinazotosheleza kuboresha 
maisha ya wananchi hata pengine bila kuiga kutoka 
mataifa ya nje. Kinachohitajika ni nia njema tu ya viongozi 
makini kupanga vizuri matumizi yenye tija kwa bara hili 
au taifa mojamoja. Hapa inabidi kiongozi ajue kwa nini, 
wapi, lini, kwa namna gani rasilimali hizo zitumike ili 
kuwanufaisha wananchi wake wote.  
Kiongozi asiyejua hayo na hana majibu ya maswali hayo 
hatufai kwani ataendeleza wimbo wa watu maskini kwenye 

nchi tajiri. Matumizi ya rasilimali za nchi kwa tija na nia 
njema na kwa maslahi ya nchi ndiyo suluhisho pekee la 
kuumaliza wimbo huo.  
Zifuatazo ni baadhi ya rasilimali muhimu sana ambazo 
zikitumika kwa nia njema na kwa maslahi ya bara na taifa 
mojamoja, wimbo wa watu maskini, nchi au ardhi tajiri 
utaisha na utaanza wimbo wa ardhi tajiri, watu tajiri: 
 
 
 
 
 
Watu 
Bara hili lina watu takribani Bilioni 1.166 ambao wengi 
wao kwa sasa ni tegemezi na hawafikiri vya kutosha 
kutatua matatizo yao ndiyo maana umaskini umetuzidi. 
Umefika wakati watu wapate ufahamu wa mambo na 
namna ya kutatua matatizo yao ikiwemo pia fursa ya 
kutumia rasilimali zao.Wananchi wanahitaji elimu ya 
mazingira na ujuzi wa ujasiriamali ili waweze  kutumia 
fursa walizonazo kwa lengo la kuboresha maisha yao na ya 
vizazi vijavyo. Watu hawa ni soko tosha na la uhakika kwa 
bidhaa za nchi za kiafrika na hakuna sababu kuziuza nje ya 
bara kwa bei ya kutupa. 
 
 
 

"God said this is our land which we flourish as people... we want our cattle 
to get fat on our land so that our children grow up in prosperity; we do not 

want the fat removed to feed others."  Jomo Kenyatta, Kenyan president 

"If real development is to take place, the people have to be involved." 
Julius Kambarage Nyerere 

Maji 
Bara hili limezungukwa na bahari kubwa na maziwa 
makubwa kwa kila upande ambamo humo kuna utajiri 
mkubwa. Maji haya yanaweza kutumika  kumwagilia na 
kubadili kabisa hali ya chakula, pia kwa kuvua samaki kwa 
ajili ya kitoweo na kwa kuuza nje ya nchi zetu na 
kuondokana na utegemezi wa kibajeti. Uvuvi wa bahari 
kuu ungeweza kutufanya tuweze kujitegemea lakini tangu 
uhuru suala hili muhimu halijafanyiwa kazi ya kuridhisha 
na meli kubwa za kigeni zinaingia kuvua samaki na 
kuondoka bila utaratibu. 
Hali ilivyo kwa sasa ni kwamba, ziwa linaweza kuwa mita 
kadhaa tu kutoka kwa wananchi lakini wananchi hawa 
wanakosa hata maji ya kunywa. Mara nyingi meli za 
kutoka nje zinaingia na kuvua samaki bila udhibiti 
wowote. Wavuvi wetu bado wana hali mbaya kwani 
hawapatiwi nyenzo za kisasa za uvuvi.  
Tatizo hili linahitaji kutatuliwa haraka iwezekanavyo ili 
kuondokana na umasikini wa wavuvi hawa na wananchi 
wote kwa ujumla. 
 
 
 
 
Maliasili 
Bara hili limejaliwa miti na mapori mengi yenye thamani 
kubwa, kama Tanzania, Cameroon na Kongo kwa kutaja 
mifano michache tu. Wanyama pori ni wengi na huvutia 

"Education is not a way to escape poverty; it is a way of fighting it”.  
Julius Kambarage Nyerere 

watalii na pia wanaweza kuvunwa kwa ajili ya kuuza na 
kwa kutumika kwa wananchi wenyewe. 
Kwa bahati mbaya wanyama wetu hasa ndovu 
wanapungua sana kutokana na ujangili, miti inakatwa ovyo 
na nchi kugeuka kuwa jangwa, makusanyo ya utalii 
hayalingani kabisa na wingi wa vivutio vya utalii. Baadhi 
ya viongozi wetu wanaosimamia maliasili zetu 
wanapungukiwa na uzalendo kwa kiwango cha juu mno. 
Mbuga za wanyama na misitu yetu ikitumika vizuri bila 
kusahau vivutio vingine vya utalii nchi zetu nyingi 
zitaondokana na utegemezi wa kibajeti. Ili mabadiliko 
chanya yatokee ni lazima tuondokane na mfumo wa 
kiutawala na kurudi kwenye mfumo wa kiuongozi. 
 
 
 
 
Ardhi 
Mungu ametujalia ardhi ambayo imegawanyika katika nchi 
mbalimbali zikitenganishwa na mipaka ya kisheria. 
Mipaka hiyo hairuhusiwi kusogezwa kwa namna yoyote 
ile. Maana yake ni kwamba ardhi ya nchi yoyote 
haiongezeki ingawa idadi ya raia wa nchi husika 
huongezeka mwaka hadi mwaka na hivyo kuifanya 
thamani ya ardhi kuongezeka kila siku. Kama mipango ya 
matumizi bora ya ardhi haiandaliwi mapema na 
kuzingatiwa, migongano ya hatari yaweza kutokea.  Ardhi 
tuliyonayo inafaa kwa kilimo na ufugaji na makazi 

"Independence cannot be real if a nation depends upon gifts.”  
Julius Kambarage Nyerere 

pia.Kwa sasa ardhi hii iko holela tuu kwenye nchi nyingi 
na ndio chanzo cha migogoro kati ya wafugaji na 
wakulima. 
 Ukiacha kilichopo chini ya ardhi viongozi wetu 
wanapaswa kupanga ardhi hii vizuri ili kila watu wajue cha 
kwao na waheshimu cha wengine. Ardhi isiyopimwa 
husababisha maafa na uadui kwenye jamii kwani mwenye 
nguvu na fedha atachukua ardhi kubwa kwa jina la 
uwekezaji. Hebu tujiulize, kwa nini ardhi haipimwi? Je 
hakuna fedha za kutosha kupimia? Kama ndivyo, 
tumeweka mikakati gani kuhakikisha tunapata pesa ya 
kutosha kupima ardhi? Tufike mahali tujenge uwezo wa 
kupima ardhi yetu yote na kuipangia matumizi ili tuepushe 
migogoro ambayo inaweza kusababisha maafa kwa 
wananchi.  
Tuhakikishe tunawatumia vyema wafanyakazi wa 
halmashauri ambao wanalipwa kwa mwezi watoke 
maofisini wafanye kazi hii muhimu kwa maslahi ya 
wananchi wote. Faida za kupima ardhi na kuwaacha watu 
wamiliki ni kubwa mno ukilinganisha na fedha 
zinazohitajika kwa kuhamisha wananchi pale upimaji 
unapofanyika baada ya wananchi kuwa wamekwishaweka 
makazi ya kudumu. Ni wajibu wa serikali kupima ardhi na 
kukabidhi wananchi badala ya serikali kufanya ardhi 
iliyopimwa kama mradi wa biashara. 
 
 

“ You cannot develop people. You must allow people to develop 
themselves.”  

Madini 
Madini ni rasilimali inayoelekea kutoweka Afrika. Tangu 
ukoloni kabla ya uhuru,wakoloni walichukua madini yetu 
na hadi sasa miaka mingi baada ya uhuru, madini yetu 
bado yanaendelea kuibwa kwa kupitia mikataba mibovu. 
Mambo mengi ya ovyo yanafanyika kwenye migodi yetu 
ambayo hayazingatii hifadhi ya mazingira na watu wake. 
Uonevu na unyanyasaji wa wananchi wakati wa kupisha 
uchimbaji wa madini na wakati mwingine mauaji ya 
wananchi hutokea.  
Ni vema serikali zetu zikadhibiti mambo haya kwa maslahi 
ya wananchi wake. Lazima kuwe na ukaguzi wa kina 
katika migodi yetu ili tujue wawekezaji wanapata madini 
ya thamani gani na serikali ipate kiasi gani. Kampuni 
kupata faida ya 20% ikilinganishwa na mauzo ni jambo la 
kawaida. Lakini kampuni hiyo inalipa mrahaba wa 3%. 
Huu ni unyonyaji wa kupindukia. Ingefaa mikataba hii 
ikaangaliwa upya kwa minajili ya kuongeza kipato cha 
serikali angalau kifikie 50% ya faida ya madini. 
Ikumbukwe pia kuwa makampuni haya yanatakiwa yatoe 
ajira na huduma za jamii kwa wananchi.  
Pia matumizi au gharama zinazotumika kufikia faida 
lazima zihakikiwe ili zisizidishwe kwa lengo la kupunguza 
faida na mwishowe kodi. Hii itazuia uhamishaji wa fedha 
kutoka nchi zetu kwenda ugenini na hasa makao makuu ya 
makampuni haya kwa kuuziana bidhaa kwa bei za 
kupendeleana. Ili kudhibiti biashara hii ya madini ni vema 
kama yatachakatwa humu kabla ya kuuzwa nje. Kwa 

mtindo huu, udanganyifu katika biashara hii utadhibitiwa 
lakini pia madini yetu yataongezeka thamani. Hali 
kadhalika wawekezaji wadogowadogo watengewe maeneo 
yao ya kuchimba madini na wawekewe utaratibu wa kulipa 
kodi stahiki. Ni vema utaratibu wa kuingia ubia kati ya 
wageni na wananchi ukaanzishwa ili kuepuka udanganyifu 
na kugawana faida kwa njia ya haki. 
Kampuni za madini ni tofauti na kampuni za kununua na 
kuuza au kuzalisha bidhaa ndani ya nchi. Kampuni za 
kununua na kuuza au kuzalisha bidhaa hulipa 30% ya faida 
zao kama kodi kwa sababu bidhaa hununua wao wenyewe 
na ni zao kihahali. Kwenye madini makampuni hayanunui 
bidhaa, yanachimba rasilimali ya nchi hivyo hayapaswi 
kulipa kodi inayotokana na faida tu bali watozwe na 
gharama ya bidhaa ghafi wanayoichimba. 
Utaratibu huu utumike pia kwenye mafuta na gesi asilia 
ikizingatiwa kuwa bidhaa hizi zinachimbwa na kupungua 
na hatimaye zitaisha, hata kama zitachukuwa muda mrefu 
kiasi gani, hazitadumu milele 
 
 
 
 
Kilimo 
Kilimo ndicho kinachoajiri asilimia kubwa zaidi ya 
wananchi ukilinganisha na shughuli nyingine nyingi barani 
Afrika. Tanzania inaaminika kuwa asilimia 75 ya 
wananchi wote wanajishughulisha na kilimo. Hata hivyo 

"To measure a country's wealth by its gross national product is to 
measure things, not satisfactions." Julius Kambarage Nyerere 

tija bado ni ndogo sana kutokana na teknolojia 
inayotumika kuwa duni, gharama kubwa za pembejeo na 
ukosefu wa soko la uhakika kwa mazao ya wakulima 
hawa. Ni jukumu la serikali na taasisi zake kuhakikisha 
kuwa wakulima wanawezeshwa kutumia teknolojia sahihi 
katika kilimo, ikiwa ni pamoja na umwagiliaji, lakini pia 
kuhakikisha kuwa kuna soko la uhakika kwa mazao 
yaliyosindikwa kwa ubora ili kuyaongezea bei na hivyo 
kilimo kuwa na tija.   
 
 
 
 
 
 
 
 
 
 

 
 
 
 
 
 
 
 
 

“The one who tells you to do nonsence and you do it knowing that it is 
nonsence, He sees a dog on your face” Anonymous Writer’s reaction 

Viwanja vya ndege na Bandari 
 
Katika bara hili kila nchi inayo viwanja vya ndege vya 
ubora mbalimbali na baadhi ya nchi zimejaliwa kuwa na 
bandari ambazo husaidia uingizaji na utoaji wa bidhaa 
ndani na nje ya nchi. Hizi ni rasilimali muhimu na zenye 
faida sana ulimwenguni kama zitatumika vizuri. Kwa 
bahati mbaya baadhi ya sehemu hizi ndizo zimekuwa 
chanzo cha matatizo kwenye nchi husika.  
Zingine zinakaa tuu kusubiri majirani wafanye juhudi wao 
watumie na jirani akiweka masharti wao hukwama na 
kulalamika na kuleta mfarakano. Kila nchi ndani ya bara 
hili ni lazima ihakikishe viwanja vya ndege au bandari 
zake zinafanya kazi kwa ufanisi na kwa usalama kwa 
ukuaji wa uchumi wa nchi na bara zima la Afrika. Nchi 
kukosa bandari kubwa na imara kwa uchumi wake inaweza 
kuwa sio tatizo lake bali ni tatizo la asili ya nchi hiyo. 
Tunatambua nchi zingine zimepakana na maziwa na 
zingine zimepakana na bahari na zingine zimefungiwa tuu 
na nchi zingine kavu.  
Hawa wanaweza kuwa na bandari kavu ila pengine kwao 
isiwe na tija sana. Kinachoshangaza sana ni nchi 
kuzungukwa au kuwa na fukwe za bahari lakini bandari 
inasuasua na kuwa kichaka cha wezi wa kuibia nchi. 
Jitihada za serikali kuwekeza kwa kununua mitambo ya 
kisasa zaidi kuhakikisha hakuna shilingi inayopotea 
inakuwa ndogo mno.Ama serikali inawekeza lakini 
watendaji wanahujumu jitihada hizo, ama kwa kuiharibu 

mitambo hio kwa makusudi au kutokutoa taarifa pale 
inapoharibika ili ikarabatiwe haraka iwezekanavyo. 
Hakuna sababu ya nchi kukosa viwanja vya ndege bora na 
ndege zake kwa usafiri wa nje ya nchi na hasa ndani ya 
nchi. Nani sasa atasafirisha wageni ndani ya nchi kama 
nchi haina ndege zake? Hao wanaotuletea wageni kutoka 
nchi mbalimbali wanatangaza mambo mengi sana ndani ya 
ndege zao wawapo angani. Kwa nini tusitumie ndege zetu 
wenyewe kutangaza yote tuliyonayo? Tuache kufikiri sisi 
ni maskini, hatuwezi kununua ndege n.k. Hivi tujiulize 
inagharimu nchi kiasi gani kununua fahari yake? Tujifunze 
kuacha kuombaomba badala yake tuone fahari kuwekeza 
kama nchi ili tuweze kujitegemea. 
Nyingi ya bandari na viwanja hivi vya ndege kwa bara la 
Afrika zinatumika vibaya hasa kwa kuingiza na kutoa mali 
za magendo, madawa ya kulevya bila kujali madhara yake. 
Bidhaa za magendo zikiingia nchini zinaleta matatizo 
makubwa kwenye uchumi wa nchi kwani; kwanza bidhaa 
hizo hazilipiwi kodi, pili zinaua viwanda vya ndani, tatu 
zinakosesha watu ajira, nne zinakosesha wakulima mapato 
n.k. Kama viwanda vya ndani vitakufa hata kodi ambayo 
serikali ilikuwa inakusanya pia itapotea.  
Ni muhimu kuwa na takwimu sahihi za mahitaji yetu ya 
ndani ya nchi ili ziada tunayozalisha iuzwe nje kihalali au 
kinachokosekana kiagizwe kutoka nje kihalali. Bila 
takwimu sahihi hatuwezi kutumia viwanja vya ndege na 
bandari zetu kupanga uchumi wetu vizuri. 



                                                    

44 

 

Katika bara hili ni jambo la kawaida kusikia wizi 
umetokea bandarini, makontena yameibwa, redio na vipuri 
vya magari vimechomolewa, rushwa, ucheleweshaji wa 
mizigo n.k. Viongozi husika wanapuuza kujua kuwa 
madhara yake ni makubwa mno kiuchumi kwani hii ndiyo 
milango mikuu ya kutokea au kuingilia uchumi. Wateja wa 
maeneo haya hubadili njia wakikutana na kero hizi na nchi 
husika kupoteza mapato makubwa na uchumi wake 
huathirika vibaya. Kwa ujumla bandari zetu ndizo sehemu 
zenye kero nyingi pengine kuliko sehemu nyingine zote. 
Viwanda vyetu vya ndani inabidi vilindwe ikiwezekana 
vipatiwe ruzuku na serikali ili viweze kuzalisha zaidi na 
tuweze kuuza ziada nje na pale ambapo patatokea nakisi ya 
bidhaa ziagizwe toka nje kwa bei ambazo zitashindana na 
za viwanda vyetu. Uagizaji na usafirishaji huo ufuate njia 
halali na zisizo za magendo. Mpango wowote wa 
kuanzisha viwanda utakwama kama hakutakuwa na 
udhibiti wa mali za magendo kutoka nje zisizotozwa kodi. 

 
 

 

 

 

 

 

“Sit by the river long enough………your enemies will float by” 
Conficius, Ancient Chinese Sage. 

Hitimisho 
 
Wananchi maskini, kwenye ardhi tajiri ni matokeo tuu ya 
matumizi mabaya ya rasilimali zetu ndani ya bara au nchi 
moja moja. Matumizi haya mabaya yanasababishwa na 
ubinafsi na ukosefu wa uzalendo kwa upande wa viongozi 
wetu ambao wamegeuka kuwa watawala badala ya kuwa 
viongozi. Kwa kiasi kikubwa haya yoye yamesababishwa 
na wasomi wetu ambao walipaswa kulielewa vema suala 
hili na kulinda badala ya kuhamisha rasilimali zetu. Wakati 
nchi tajiri zinafanya kazi kwa maslahi ya nchi zao, 
viongozi wetu wanagandamiza watu wao na kuwaibia au 
kuhamisha rasilimali zao na vizazi vijavyo.  
Viongozi wanapaswa kujua kuwa rasilimali zilizopo ni za 
kizazi cha leo na vijavyo na wasizitapanye kana kwamba 
dunia imefika mwisho. Viongozi waweke mikakati 
endelevu ya kuhakikisha kuwa rasilimali hizi zinalindwa 
kwa gharama yoyote na zinazotumika leo iwe ni kwa 
maslahi ya nchi. Tunapawsa kuachana na wote wasio na 
uzalendo na kuwaadhibu wote wanaopora na kutumia 
vibaya mali ya umma bila kujali unasaba wao. Nchi zote 
nyonyaji zinapaswa kuelezwa kwa uwazi na wasipoafiki 
basi uwe mwisho wa uhusiano nao “kama hauko upande 
wetu, basi hauko nasi”.  
Daima tunapaswa kukumbuka kuwa tulikopeshwa ardhi na 
babu zetu tuitumie, tuilinde, na mwisho tuirithishe kwa 
watoto na wajukuu wetu ikiwa salama kama tulivyoikuta 
au bora zaidi. Ardhi ni rasilimali namba moja duniani 

ambayo tunaihitaji tungali hai kwa matumizi yetu ya 
kibinadamu, lakini pia tunaihitaji tukiwa tumekufa ili 
itusitiri tukiwa wafu. Hiyo ndiyo thamani halisi ya 
ARDHI, TUILINDE. Tusipoilinda na kuitumia vizuri 
tukiongozwa na viongozi wazalendo, tutabaki watu 
maskini kwenye ardhi tajiri. 

 
 

 

 

 

 

 

 

 

 

 

 

 

 

“Free market? Can NBC, Tanzanian bank open a branch in London?”  
Julius K Nyerere, Tanzanian founder and former Leader 

